
КОМИ РЕСПУБЛИКАСА ВЕСЬКÖДЛАН КОТЫРЛӦН
Ш У Ö М
Коми Республика мутасын пемӧсъяслы лӧсьӧдӧм приютъяслысь уджсӧ котыртан да сэні пемӧсъясӧс видзан нормаяс урчитан пӧрадок вынсьӧдӧм йылысь
«Пемӧсъясӧс кывкутӧмӧн видзӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь» Федеральнӧй оланпаслӧн 7 статьяын 1 юкӧнса 1 пункт, 16 статьяса 13 юкӧн серти Коми Республикаса Веськӧдлан котыр шуис:
1. Вынсьӧдны Коми Республика мутасын пемӧсъяслы лӧсьӧдӧм приютъясын удж котыртан да сэні пемӧсъясӧс видзан нормаяс урчитан пӧрадок содтӧдын индӧм серти.
2. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь – 
Коми Республикаса Юралысьлӧн
Администрацияӧн Юрнуӧдысь                                                           М. Порядин
Сыктывкар
2020 вося тӧвшӧр тӧлысь 30 лун
40 №
ВЫНСЬӦДӦМА
Коми Республикаса Веськӧдлан котырлӧн
2020 во тӧвшӧр тӧлысь 30 лунся 40 №-а шуӧмӧн
(содтӧд)
Коми Республика мутасын пемӧсъяслы лӧсьӧдӧм приютъяслысь уджсӧ котыртан да сэні пемӧсъясӧс видзан нормаяс урчитан пӧрадок
ПӦРАДОК 
I. Панас
1. Коми Республика мутасын пемӧсъяслы лӧсьӧдӧм приютъяслысь уджсӧ котыртан (водзӧ – приют) да сэні пемӧсъясӧс видзан нормаяс урчитан пӧрадок (водзӧ – Пӧрадок) лӧсьӧдӧма сы могысь, медым видзны пемӧсъясӧс, кодъяслӧн кӧзяиныс абу либӧ абу тӧдса, пемӧсъясӧс, кодъясысь кӧзяиныс ӧткажитчис. 
2. Тайӧ Пӧрадокыс урчитӧ приютъяслысь удж котыртан правилӧяссӧ да сэні пемӧсъяс видзан нормаяссӧ.
3. Тайӧ Пӧрадокын вӧдитчан кыввежӧртасъяссӧ сетӧма федеральнӧй оланпастэчасын индӧм вежӧртасъясын.
4. Пемӧсъясӧс видзӧм серти уджын колӧ кутчысьны «Пемӧсъясӧс кывкутӧмӧн видзӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь» 2018 во ӧшым тӧлысь 27 лунся Федеральнӧй оланпаслӧн 9, 16 да 17 статьяясӧн урчитӧм положениеӧ (водзӧ – 498-ФЗ №-а Федеральнӧй оланпас).
5. Приютъясын вермӧны недыр видзны (меститны) гортса пемӧсъясӧс налӧн кӧзяинъяскӧд сёрнитчӧмӧн, а сідзжӧ сетны дон босьтӧмӧн ветеринарнӧй да мукӧд услуга, кутшӧмъяс йитчӧмаӧсь гортса пемӧсъяс видзӧмкӧд.
II. Приют меститӧм да пемӧсъясӧс примитан жыръяс лӧсьӧдӧм дорӧ, найӧс недыр кад да пыр видзӧм дорӧ корӧмъяс, приютлӧн жыръясын сынӧдлысь температура да васӧдлун режим дорӧ, югзьӧдӧм да сынӧд тӧлӧдӧм дорӧ, а сідзжӧ найӧс ваӧн могмӧдӧм да ва нуӧдӧм дорӧ, биологическӧй шыбласъяс бырӧдӧм дорӧ корӧмъяс
1. Приютъяссӧ меститӧны пемӧсъясӧс видзӧм вылӧ объектъяс стрӧитан да меститан юкӧнын Россия Федерацияса оланпастэчаслӧн корӧмъяс серти.
2. Приютъяссӧ колӧ вӧчны сэтшӧм санитарнӧй правилӧяс да нормативъяс серти, кутшӧмъяс урчитӧны выль стрӧитӧм, выльмӧдӧм промышленнӧй объектъяс да производствояс, транспорт, связь, видз-му овмӧс, энергетика, опытно-экспериментальнӧй производство объектъяс, коммунальнӧй тӧдчанлуна, спорт, вузасян, йӧзӧс ӧтув вердан объектъяс да мукӧд объект, кутшӧмъяс инмӧны мортлӧн оланін да дзоньвидзалун вылӧ, меститӧм, проектируйтӧм, стрӧитӧм да уджӧдӧм дорӧ корӧмъяс. 
3. Приютъясын ваӧн могмӧдӧмсӧ (кӧдзыд да пӧсь ваӧн) да ва нуӧдӧмсӧ, канализациясӧ, биӧн могмӧдӧмсӧ, шоныдӧн могмӧдӧмсӧ, пытшкӧсса да ортсыса югзьӧдан системасӧ колӧ вӧчны ӧтувъяӧн, абу тырвыйӧ ӧтувъяӧн либӧ мӧд сикасӧн.
4. Приютлӧн быд жырйӧ колӧ лӧсьӧдны вентиляция (сынӧд пыртан да кыскан).
5. Приютӧ пырӧны зданиеяс, жыръяс да мутсасъяс, кутшӧмъясӧс юкӧны татшӧм зонаяс вылӧ:
пемӧсъясӧс недыр кад видзан, кытчӧ пырӧ пемӧсъясӧс примитан юкӧн, — манеж, карантиннӧй жыр, ветеринарнӧй пункт, стационарнӧя пемӧсъясӧс бурдӧдӧм вылӧ жыр;
изолятор;
производственнӧй, кӧні эмӧсь пемӧсъяссӧ пыр видзӧм вылӧ жыръяс, вольеръяс, пемӧсъяссӧ гуляйтӧдӧм вылӧ площадкаяс;
административнӧй да овмӧс нуӧдан, кытчӧ пырӧны административнӧй да овмӧс нуӧдан службаяслӧн зданиеяс да стрӧйбаяс, подсобнӧй жыръяс, вердас пуанін (сэк, кор пемӧсъяссӧ оз вердны пемӧсъяслы вӧчӧм дась вердасӧн), пемӧсъяслы вердас видзан склад.
Приютын вермасны лоны содтӧд колана зданиеяс да жыръяс.
Пемӧсъяслы лӧсьӧдӧм приютын медуна пемӧс лыдыс артавсьӧ сыысь, кутшӧм позянлуныс приютлӧн, кымын эм пемӧс видзӧм вылӧ жыр, вольер, да ӧтпырйӧ видзан позянлуныс оз вермы лоны 600 юрысь унджык.
6. Приютлӧн ветеринарнӧй пунктӧ, карантин жырйӧ, стационарӧ, пемӧсъясӧс видзӧм вылӧ жыръясӧ пыранінъясыс оз вермыны лоны 2 м судтаысь да 90 см пасьтаысь ичӧтджык.
7. Пемӧсъясӧс видзӧм вылӧ вольеръяс, мобильнӧй приспособлениеяс да жыръяс (клеткаяс), специализируйтӧм жыръяс костын ветланіныс оз вермы лоны 2 м векниджык.
8. Приютъясын вермӧны видзны уна сикаса да уна пӧрӧдаа пемӧсъясӧс либӧ специализируйтчыны сӧмын ӧти торъя категория пемӧсъясӧс видзӧмын.
9. Приютлысь мутассӧ колӧ потшны. Потшны колӧ сідзи, медым приютлӧн мутасӧ эз вермы пырны некутшӧм пемӧс (лэбачьяс да посни гыжгунъяс кындзи). Потшӧслӧн джудждаыс колӧ 2,5 метраысь оз этшаджык, муӧ сюйӧмыс 0,3 метраысь оз этшаджык.
Пемӧсъяслы лӧсьӧдӧм приютлысь мутассӧ колӧ вежӧдны. Мутасын колӧ вӧчны пытшкӧсса чорыд веркӧса ветлан туйяс ӧтув вӧдитчан туйясӧ петӧмӧн. 
Приютлӧн мутасӧ транспортӧн пыранінын (петанінын) колӧ сувтӧдны дезинфекция установка, коді кутас транспорт средстволысь кӧлесаяссӧ да шассисӧ обработайтны дезинфекция растворъясӧн, кутшӧмъяс оз кынмыны кӧдзыд кадӧ.
Приютлӧн мутасӧ пыранінын (петанінын) пуктӧны дезинфицируйтӧм коврикъяс, мыйясӧс кӧтӧдӧны дезинфицируйтан растворъясӧн.
10. Приютсӧ колӧ торйӧдны йӧз оланінъясысь санитарнӧй да видзчысян зонаӧн. Санитарнӧй да видзчысян зоналысь ыдждасӧ лӧсьӧдӧны санитарно-эпидемиологическӧй правилӧяс да нормативъяс серти, кутшӧмъясӧс урчитӧма лёк суӧмысь гражданаӧс видзӧм могысь да лӧсялана объектъяс уджӧдӧм вылӧ колана условиеяс лӧсьӧдӧм могысь. 
11. Приютын уджалысьяслысь штат лыдсӧ индӧны сы серти, кымын пемӧс приютын видзӧны да кутшӧм уджъяс нуӧдӧны.
12. Пемӧсъяс серти мероприятиеяссӧ вермӧны нуӧдны кыдзи приютлӧн штатын уджалысьяс, сідзи и лӧсялана сёрнитчӧмъяс серти корӧм йӧз, а сідзжӧ волонтёръяс да аскӧсйысьяс.
13. Приютын ветеринарнӧя могмӧдӧ ас ветеринарнӧй служба либӧ ветеринарнӧя могмӧдӧм вылӧ сёрнитчӧм подув вылын мӧд ветеринарнӧй организация.
14. Приютлӧн жыръясын, кӧні видзӧны пемӧсъяссӧ, сынӧдлысь температура да васӧдлун режим дорӧ, югзьӧдӧм да сынӧд тӧлӧдӧм дорӧ корӧмъяссӧ, а сідзжӧ найӧс ваӧн могмӧдӧм да ва нуӧдӧм дорӧ корӧмъяссӧ колӧ лӧсьӧдны «РД-АПК 1.10.07.03-14. Россия Федерацияса видз-му овмӧс министерстволӧн агропромышленнӧй комплекслӧн нормативнӧй документъяс система. Технологическӧй проектирование серти методическӧй вӧзйӧмъяс. Кар кытшса да мукӧд муниципальнӧй юкӧнъяслӧн ветеринарнӧй объектъяслы технологическӧй проектирование серти методическӧй вӧзйӧмъяс» серти.
Ывлаын видзигӧн микроклимат параметръяссӧ оз нормируйтны.
15. Приют мутасын колӧ лӧсьӧдны чорыд веркӧса площадка, кӧні контейнеръясын кутасны видзны шыбласъяс, сы лыдын пемӧсъяслӧн олӧмысь шыбласъяс.
Шыбласъяс, сы лыдын пемӧсъяс видзӧмысь шыбласъяс, бырӧдӧны гӧгӧртас видзан юкӧнын Россия Федерацияса оланпастэчас серти. Биологическӧй шыбласъяс бырӧдӧны Биологическӧй шыбласъяс чукӧртан, иналан да бырӧдан ветеринарно-санитарнӧй правилӧяс серти.
III. Ветеринарнӧй пункт да карантин жыр, изолятор, стационарнӧя пемӧсъясӧс бурдӧдӧм вылӧ жыр, пемӧсъясӧс видзӧм вылӧ жыръяс, вольеръяс лӧсьӧдӧм дорӧ корӧмъяс
Ветеринарнӧй пункт
1. Ветеринарнӧй пунктсӧ лӧсьӧдӧма приютӧ веськалӧм пемӧсъясӧс амбулаторнӧя да стационарнӧя бурдӧдӧм вылӧ, диагностика боксянь туялӧм вылӧ да бурдӧдан-висьӧмъясысь ӧлӧдан обработкаяс нуӧдӧм вылӧ.
2. Ветеринарнӧй пункт вермас лоны кыдзи торъя зданиеын, сідзи и административно-хозяйственнӧйын либӧ вермасны лӧсьӧдны карантин жыр да (либӧ) изолятор зданиеын.
3. Ветеринарнӧй пункт водзӧ сувтӧдӧны вевта манеж — пемӧсъясӧс примитанін, кытчӧ лӧсьӧдӧны домъяс, сьылі домъяс, нырвыв тасъяс, посни пемӧсъяслы клеткаяс, юан ва вылӧ тасьтіяс, домъяссӧ пысаланінъяс сы могысь, медым пемӧсъяс эз вермыны ветлӧдлыны манеж кузя.
4. Ветеринарнӧй пунктса мебельлысь, ӧдзӧсъяслысь да ӧшиньяслысь вевдорсӧ колӧ вӧчны зумыдӧн, медым найӧс позьӧ вӧлі кокньыда да тшыкӧдтӧг весавны мыськалан да дезинфекция средствоясӧн. 
Ветеринарнӧй пунктлысь, карантин жырлысь да изоляторлысь джоджъяссӧ, стенъяссӧ, верданінъяссӧ да мукӧд оборудование вӧчӧны сэтшӧм материалысь, кутшӧм кокньыда сетчӧ дезинфекция улӧ, мый нуӧдӧны пемӧсъясысь жырсӧ прӧстмӧдӧм бӧрын.
5. Ветеринарнӧй пунктын колӧ лӧсьӧдны врачлысь кабинет, операционнӧй жыр, стационарнӧя пемӧсъясӧс бурдӧдӧм вылӧ жыр, ӧтув вӧдитчан санитарнӧй объектъяс: асмогасянінъяс мыссянінъясӧн, кӧні эм туалетнӧй бумага, майтӧг либӧ диспенсерын кизьӧр майтӧг, ӧтчыдысь вӧдитчӧм вылӧ ки чышкӧдъяс, либӧ электрическӧй ки чышкӧд, ёгдоз, медикаментъяс да дезинфекция средствояс видзӧм вылӧ жыр. 
6. Колана дырйи ветеринарнӧй отсӧг сетӧм могысь позьӧ лӧсьӧдны мукӧд специализируйтӧм жыръяс, кутшӧмъяс лӧсялӧны «ГОСТ Р 55634-2013. Россия Федерацияса национальнӧй стандарт. Непродуктивнӧй пемӧсъяслы услугаяс. Ветеринарнӧй удж объектъяс дорӧ ӧтувъя корӧмъяс».
7. Врачлӧн кабинетыс оз вермы лоны ичӧтджык 10 кв. м-ысь. Врачлы документъяс оформитӧм вылӧ кабинетӧ колӧ сувтӧдны гижан пызан.
8. Врачлӧн кабинетӧ колӧ лӧсьӧдны медицина оборудование да колана мебель:
1) видлалан пызанъясыс 1,2 кв. м-ысь абу ичӧтджыкӧсь, кутшӧмъясӧс вӧчӧма крепыд, механическӧй жугалӧмысь повтӧм материалысь зумыд сьӧкыд кокъясӧн. Пызанъяссӧ сувтӧдӧны сідзи, медым косттіыс кокниа вермис вешйыны кык морт этша вылӧ пызансяньыс куим боксяньыс; пызан вевдорсӧ колӧ вӧчны сімтӧм укладысь либӧ зумыд пластикысь да пызан гӧгӧрсӧ вӧчны усьӧмысь кутан бортикъясӧн; 
2) бактерициднӧй лампаяс;
3) медикаментъяс вылӧ матыстан тележкаяс;
4) капельницаяс вылӧ стойкаяс;
5) медикаментъяс да рӧскод материал видзӧм вылӧ медицинскӧй шкапъяс (абу стеклӧысь джоджсянь 0,8 м вылнаын);
6) улӧсъяс кӧрт либӧ пластик пуксянінъясӧн да улӧс бӧръясӧн;
7) мыськасян раковина пӧсь да кӧдзыд ваӧн;
8) мукӧд мебель, кытчӧ пырӧны диагностика вӧчан да бурдӧдан оборудование вылӧ специализируйтӧм стойкаяс, матыстан пызанъяс, стойкаяс, стеллажъяс. 
9. Ветеринарнӧй пунктлӧн операционнӧйын колӧ татшӧм оборудование да мебель:
1) специализируйтӧм операционнӧй пызан, кодӧс позьӧ кыпӧдны да лэдзны да вевдорсӧ позьӧ бергӧдны кузяла ног да вомӧна ног;
2) вуджӧртӧм лампаяс: пӧтӧлӧкса либӧ джоджӧ пуктана, кутшӧмъясӧс позьӧ новлӧдлыны водсанога веркӧсті да ӧдйӧ вешъялана плафонӧн да абу ыджыд вынйӧра джоджвывса лампа кыдзи содтӧд би сэк, кор колӧ югзьӧдны боксяньыс;
3) бактерициднӧй лампаяс;
4) содтӧд полкаясӧн инструментъяса матыстан пызан; 
5) капельницаяс вылӧ стойкаяс;
6) инструментъяс, медикаментъяс да рӧскод материалъяс видзӧм вылӧ медицинскӧй шкапъяс;
7) кык секцияӧн мыськасянін да мыськасян раковина пӧсь да кӧдзыд ваӧн;
8) стерилизатор, сухожарӧвӧй шкап, автоклав либӧ ультрафиолетӧвӧй камераӧн стерилизатор.
10. Ветеринарнӧй пункт позьӧ оборудуйтны содтӧд колана медицина   оборудованиеӧн да колана мебельӧн.
Карантин жыр
11. Карантин жыр лӧсьӧдӧма сы могысь, медым видзны пемӧсъяссӧ карантинируйтан кадколастӧ.
12. Карантин жырйын пемӧсъяссӧ колӧ видзны торъя отсекъясын, клеткаясын либӧ вольеръясын, медым пемӧсъяс ӧта-мӧд дорӧ эз вермыны матыстчыны. Абу ӧткодь сикаса пемӧсъясӧс карантинын ӧта-мӧд дорсьыныс торйӧдӧны бур топыд сайӧдӧн. Сэк, кор видзӧны некымын тшупӧда клеткаясын, колӧ, медым судтакостса тупкӧд пырыс нинӧм эз йидж.
Ӧти пемӧс вылӧ видзан нормасӧ индӧны пемӧслӧн ыдждаысь да лоӧ:
гырысь пемӧсъяслы 25 кг-сянь сьӧктаӧн 2,0 кв.м-ысь абу ичӧтджык;
шӧркодь пемӧсъяслы 25 кг-ӧдз сьӧктаӧн 1,5 кв.м-ысь абу ичӧтджык;
посни пемӧсъяслы – 0,5 кв.м-ысь абу ичӧтджык.
Колӧ, медым карантин жырйӧ вермис тӧрны приютын видзны позяна став пемӧсысь 10%-ысь оз этшаджыкыс.
13. Карантинын видзан пемӧсъяссӧ мукӧд пемӧсъяскӧд, кодъясӧс видзӧны пемӧсъяслы лӧсьӧдӧм приютын, гуляйтӧдны ӧтув оз позь.
Пемӧсъяссӧ позьӧ домавтӧг гуляйтӧдны вольерлӧн гуляйтӧдан площадкаын либӧ домалӧмӧн гуляйтӧм вылӧ нарошнӧ потшӧм площадкаын.
14. Карантин жырлӧн джоджыс колӧ чорыд да шыльыд веркӧса, медым лӧсяліс мыськыны ваӧн да обработайтны дезинфицируйтан средствоясӧн, а сідзжӧ колӧ вӧчны ва кыскӧд да ва кыскӧдлань пӧкат.
15. Карантин жыр пелькӧдӧны да дезинфицируйтӧны быд лун, а сідзжӧ пемӧс карантинируйтан кадколаст бӧрын либӧ пемӧс кувсьӧм бӧрын.
16. Карантин жыр пыранінӧ (петанінӧ) пуктӧны дезинфицируйтӧм коврикъяс, мыйясӧс кӧтӧдӧны дезинфицируйтан растворъясӧн.
Стационар
17. Пемӧсъясӧс стационарнӧя бурдӧдӧм вылӧ жырсӧ (водзӧ — стационар) лӧсьӧдӧны торъя шоныд жырйын, кодӧс оборудуйтӧма торъя отсекъясӧн да (либӧ) клеткаясӧн, мый отсӧгӧн пемӧсъяс оз вермыны ӧта-мӧд дорӧ матыстчыны.
Колӧ, медым стационар жырйӧ вермис тӧрны приютын видзны позяна став пемӧсысь 5%-ысь оз этшаджыкыс.
18. Абу ӧткодь сикаса пемӧсъясӧс стационарын ӧта-мӧдсьыныс торйӧдӧны бур топыд сайӧдӧн.
19. Торъя отсекъясын (клеткаясын) ӧти пемӧс вылӧ видзан нормаыс лӧсялӧ тайӧ юкӧдса 12 пунктын урчитӧм нормалы.
20. Стационарлӧн джоджыс колӧ чорыд да шыльыд веркӧса, медым лӧсяліс мыськыны ваӧн да обработайтны дезинфицируйтан средствоясӧн, а сідзжӧ колӧ вӧчны ва кыскӧд да ва кыскӧдлань пӧкат.
Стенъяслысь да пӧтӧлӧкъяслысь вевдорсӧ колӧ тупкыны сідзи, медым позис найӧс пыр мыськавны да дезинфицируйтны.
21. Стационар пелькӧдӧны да дезинфицируйтӧны быд лун, а сідзжӧ пемӧс бурдӧдан кадколаст бӧрын либӧ пемӧс кувсьӧм бӧрын.
Изолятор
22. Изолятор — торйӧн стрӧитӧм здание, кӧні видзӧны пемӧсъяссӧ гуляйттӧг, кодъяс висьӧны вуджан висьӧмӧн да кодъяс вермӧны висьмыны. Изоляторсӧ шонтӧны, гырысь пемӧсъяслы 2 кв. м (1 х 2) да посни пемӧсъяслы 1,5 кв. м (1 х 1,5) отсекъяссӧ торйӧдӧны топыд сайӧдӧн быдӧнӧ аслас пыранінӧн.
Колӧ, медым изоляторӧ вермис тӧрны приютын видзны позяна став пемӧсысь 2%-ысь оз этшаджыкыс.
23. Изоляторын колӧ бактерициднӧй лампа, принудительнӧй приточно-вытяжнӧй вентиляция.
24. Изоляторлӧн джоджыс колӧ чорыд да шыльыд веркӧса, медым лӧсяліс мыськыны ваӧн да обработайтны дезинфицируйтан средствоясӧн, а сідзжӧ колӧ вӧчны ва кыскӧд быд торъя отсекын да ва кыскӧдлань пӧкат.
Отсекъясын стенъяслысь да пӧтӧлӧкъяслысь вевдорсӧ колӧ тупкыны сідзи, медым позис найӧс пыр мыськавны да дезинфицируйтны.
25. Изоляторын став ва кыскӧдсӧ ӧтувтӧны торъя резервуарӧ, быть сэні васӧ обеззаражитӧны да сӧмын дезинфекция бӧрын лэдзӧны канализацияӧ.
26. Изолятор пелькӧдӧны да дезинфицируйтӧны быд лун, а сідзжӧ быд пемӧсӧс изоляторын видзан кадколаст бӧрын либӧ пемӧс кувсьӧм бӧрын. Изоляторлысь жыръяс колӧ пелькӧдны да мыськавны та вылӧ торъя кӧлуйӧн.
27. Изолятор пыранінӧ (петанінӧ) пуктӧны дезинфицируйтӧм коврикъяс, мыйясӧс кӧтӧдӧны дезинфицируйтан растворъясӧн.
Пемӧсъяс видзӧм вылӧ жыръяс, вольеръяс
28. Пемӧсъяс видзӧм вылӧ жыръяссӧ вӧчӧны сідзи, медым видзны йӧзсӧ лёктор суӧмысь, медым ортсысяньыс некутшӧм лёктор эз ло, да сы могысь пемӧсъяслы лӧсьӧдӧны торйӧдӧм отсекъяс либӧ чомъясӧн вольеръяс.
29. Абу ӧткодь сикаса пемӧсъясӧс колӧ видзны торйӧн.
30. Жыръясын пемӧсъясӧс овмӧдӧны топыд сайӧдъясӧн торйӧдӧмӧн 2 кв. м-ысь абу ичӧтджык отсекъясӧ, кӧні лӧсьӧдӧны пемӧсъяслы куйланінъяс. 
Каньяслы жыръясын колӧ лӧсьӧдны каньяслы вӧчӧм ворсанторъяс, гамакъяс да лӧсьыдджыка олӧм вылӧ мукӧдтор.
31. Пемӧсъяс видзӧм вылӧ жыръясын джоджыс колӧ чорыд да шыльыд веркӧса, медым лӧсяліс мыськыны ваӧн да обработайтны дезинфицируйтан средствоясӧн, колӧ вӧчны ва кыскӧдлань пӧкат.
Стенъяслысь да пӧтӧлӧкъяслысь вевдорсӧ колӧ тупкыны сідзи, медым позис найӧс пыр мыськавны да дезинфицируйтны.
32. Пемӧсъяс видзӧм вылӧ жыръяс да вольеръяс вермасны лоны быдӧнлы торйӧн либӧ чукӧрӧн да найӧс колӧ лӧсьӧдны изоляторысь бокын.
Чукӧрӧн пемӧсъяссӧ позьӧ видзны сэк, кор ӧти пемӧс вылӧ видзан нормаыс лӧсялӧ тайӧ юкӧдса 12 пунктын урчитӧм нормалы.
Чукӧрӧн видзигӧн оз позь ӧтлаавны абу ӧткодь сикаса пемӧсъясӧс, скӧр пемӧсъясӧс, ӧтувтны разнӧй олан местаясысь зумыд группаяс (стаяяс).
Торйӧн видзӧны татшӧм пемӧсъясӧс: висьысьясӧс, омӧля сёйӧм вӧсна  либӧ лёк физиология вӧсна эбӧстӧммӧмъясӧс; том пемӧсъясӧс йӧлӧн вердан кадколастӧ; энь пемӧсъясӧс быдтасӧн; энь пемӧсъясӧс быдтысьны сӧвман кадколастӧ, энь пемӧсъясӧс, кодъяслӧн тырсьӧмыс мунӧ помланьӧ либӧ вайсян кадколаст нин.
33. Приютлӧн мутасын пемӧсъяслы вольеръяс лӧсьӧдӧны жыръясысь ортсын да сэні найӧ вермӧны видзны быдӧнӧс торйӧн либӧ чукӧрӧн.
Вольеръясын вӧзйӧны видзны понъясӧс.
Пемӧс видзӧм вылӧ вольерын:
1) пӧдса юкӧныс 2 кв. м-ысь абу ичӧтджык;
2) гуляйтӧдӧм вылӧ площадкаыс 6 кв. м-ысь абу ичӧтджык.
Вольеръяс вӧчӧны кос вевтасінын, вольеръяслысь гуляйтӧдан площадкаяссӧ вӧчӧны тӧвъясысь бокын.
Вольерлӧн пӧдса юкӧнӧ сувтӧдӧны пу чом, кытчӧ тӧвнас пуктӧны вольӧс, розьсӧ тупкӧны топыд дӧраӧн.
Чомлысь джудждасӧ, кузьтасӧ да пасьтасӧ арталӧны сідзи, медым сійӧ эз вӧв дженьыдджык, мыйта кузьтаыс понлӧн морӧссяньыс бӧж заводитчытӧдзыс. 
Вольерлысь гуляйтӧдан площадкасӧ вывсяньыс ставнас либӧ мыйтакӧ (50 %-ысь оз этшаджык) тупкӧны лэбулӧн, кольӧмсӧ тупкӧны сеткаӧн.
Вольерлӧн пӧдса юкӧныс сы вылӧ, медым видзны пемӧссӧ лёк поводдяысь да кутны сынӧд температурасӧ чомйын пемӧс олігӧн + 70 С-ысь оз этшаджык пемӧслӧн сикас да пӧрӧда серти.
Понъяслы вольер мутассӧ потшӧсалӧны гӧгӧрыс 2 метраысь оз этшаджык судтаа потшӧсӧн, муӧ сюйӧны 30 см-ысь оз этшаджык пытшкӧслань воссяна игана ӧдзӧсӧн, мый оз сет позянлун пемӧслы петны ас кӧсйӧм серти.
Понъяслы вольерса гуляйтӧдан площадкалысь джоджсӧ тупкӧны пемӧсъяслы безопаснӧй материалъясӧн, кодъяс гигроскопичнӧйӧсь да сорбирующӧйӧсь (тӧвся кадысь кыдзи).
34. Жыръясын видзӧм пемӧсъяссӧ колӧ гуляйтӧдны на бӧрся видзӧдӧмӧн 20 минутысь оз регыдджык, ставнас суткинас гуляйтӧдӧм вылӧ кадыс 1 часысь абу этшаджык, гуляйтӧдӧмъяс костын кадколастыс оз вермы лоны 12 часысь дырджык.
35. Кор пемӧсъяссӧ гуляйтӧдӧны на бӧрся видзӧдӧмӧн, вӧдитчӧны домъясӧн.
Гуляйтӧдӧны гуляйтӧм вылӧ нарошнӧ потшӧм площадкаын татшӧм корӧмъясӧ кутчысьӧмӧн:
1) абу ӧткодь сикаса пемӧсъяссӧ гуляйтӧдӧны разнӧй гуляйтан плӧщадкаясын;
2) пемӧсъяслы найӧс гуляйтӧдӧм вылӧ площадкасӧ колӧ бура потшӧсавны ӧтторъя потшӧсӧн джуджданас 2,5 метраысь оз этшаджык, муӧ сюйӧмӧн 30 см-ысь оз этшаджык либӧ вӧчны фундамент либӧ сэтшӧмтор, мый оз лэдз пемӧслы мусӧ кодйыны да пышйыны;
3) колӧ, медым гуляйтӧдан площадка мутасын пемӧсъяскӧд нинӧм лёктор эз ло;
4) гуляйтӧдан площадка мутасын позьӧ быдтыны турун 10-15 см-ысь оз  кузьжык;
5) пемӧсъясӧс гуляйтӧдӧны сэк, кор на бӧрся видзӧдӧ приютын уджалысь либӧ волонтёр лёк суӧмысь видзчысьӧмӧ кутчысьӧмӧн;
6) каньяслы гуляйтӧдан площадкасӧ колӧ тырвыйӧ потшны гӧгӧр кӧрт посни сеткаӧн, сы лыдын вылыссӧ ставнас тупкыны кӧрт посни сеткаӧн;
7) пемӧсъясӧс гуляйтӧдӧм вылӧ площадкаясӧ сувтӧдӧны контейнеръяс, кытчӧ чукӧртӧны пемӧсъяс олӧмысь артмӧм шыбласъяс.
36. Видзӧдӧмӧн гуляйтӧдан площадкасӧ колӧ лӧсьӧдны 8 кв. м-ысь оз ичӧтджыкӧс (4 х 2) 1 гуляйтӧдан пемӧс вылӧ, 6 кв. м-ысь оз ичӧтджыкӧс (3 х 2) посни пемӧсъяс вылӧ арталӧмӧн.
37. Ичӧт пемӧсъясӧс, кодъяслы гуляйтӧдӧмыс абу быть, вермӧны видзны гуляйттӧг.
38. Пемӧсъяслы лӧсьӧдӧм приютлысь жыръяссӧ, пемӧсъясӧс гуляйтӧдӧм вылӧ вольеръяссӧ да площадкаяссӧ пелькӧдӧны быд лун. Пемӧсъяслы лӧсьӧдӧм приют жыръясын, вольеръясын да мутасъясын планӧвӧя дезинфекция, дезинсекция да дератизация нуӧдӧны тӧлысьнас 1-ысь оз гежӧдджыка пемӧсъяслы безопаснӧй средствоясӧн вӧдитчӧмӧн.
